
Skýrsla velferðarmálanefndar SASS

Ágúst 2006

Skipan og störf nefndarinnar 

Á síðasta aðalfundi SASS var samþykkt að útvíkka starfsemi heilbrigðismálanefndar sem hafði starfað næstu tvö árin á undan og skipa í hennar stað velferðarmálanefnd, sem hefði það hlutverk að fjalla um velferðarmál almennt.  Undir þann málaflokk heyra auk heilbrigðismálanna, félagsþjónusta sveitarfélaganna og barnavernd, málefni fatlaðra og málefni aldraðra auk málefna öryrkja og atvinnulausra.  Með nánari skilgreiningu vísast til kafla á bls. 5 um velferðarþjónustu

Í nefndina voru skipuð: Ragnheiður Hergeirsdóttir Árborg formaður, Elliði Vignisson Vestmannaeyjabæ, Jóna Sigurbjartsdóttir Skaftárhreppi,  Pétur Skarphéðinsson Bláskógabyggð og Pálína Sigurjónsdóttir Hveragerðisbæ.  Síðar var Hera Ósk Einarsdóttir skipuð í stað Elliða Vignissonar.  Þorvarður Hjaltason framkvæmdastjóri starfaði með nefndinni.   Nefndin hélt alls 4 fundi.     

Umfjöllunarefni nefndarinnar

Verkefnið sem nefndinni var falið af aðalfundi var mjög umfangsmikið og ákvað nefndin því að einbeita sér að því að leggja megin áherslu á tillögur um aukið samstarf  og samræmingu heilbrigðisþjónustu  og velferðarþjónustu  ríkis  og sveitarfélaganna á Suðurlandi og  afla sem gleggstra upplýsinga í því  skyni.  
Tilraunaverkefni í Árborg, Ölfusi og Hveragerði um aukna þjónustu við aldraða í heimahúsum.

Nefndin fékk á sinn fund  starfsmenn HSu og Fjölskyldumiðstöðvar Árborgar til að greina frá tilraunaverkefni sem nýlega fór af stað um aukna þjónustu við aldraða í heimahúsum
Um er að ræða samstarfsverkefni heilbrigðisstofnunarinnar og sveitarfélaganna.  Markmið verkefnisins er að aðstoða fólk við að  búa lengur  á heimilum sínum og að samræma betur þjónustu heilbrigðisstofnunarinnar og sveitarfélaganna.    Verkefnið er til tveggja ára með heimild um framlengingu í eitt ár.  Ríkið greiðir kostnaðinn sem af verkefninu hlýst eða um 9 milljónir króna á ári.  Um verulega aukna þjónustu er að ræða  en nú  er veitt hjúkrunarþjónusta á kvöldin og um helgar.  Vinnan er fyrst og fremst unnin af sjúkraliðum en hjúkrunarfræðingur er á bakvakt.  Nú njóta um 100 einstaklingar þjónustunnar, 60 í Árborg, 20 í Hveragerði og 20 í Ölfusi.  Ekki er um daglega þjónustu að ræða í öllum tilfellum.  Framundan er m.a. að samræma betur þjónustu allra aðila þannig að sem minnst skörun verði, veita fræðslu og efla forvarnir með heilsueflandi heimsóknum til fólks og veita sjúkraþjónustu við aldraða í dagvist.

Yfirlit um kostnað sveitarfélaga við öldrunarmál árið 2004

Nefndin kannaði kostnað sveitarfélaganna  af öldrunarmálum árið 2004.    Heildarkostnaður nam um 240  milljónum króna.    Stærsti kostnaðarliðurinn er félagsleg heimaþjónusta eða um 50% af heildarkostnaðinum.  Næst kemur  kostnaður vegna húsnæðis aldraðra, þá afsláttur af fasteignagjöldum og síðan stuðningur við tómstundastarf aldraðra.  Auk þessa er um ýmsan annað kostnað að ræða.  Sjá nánar  töflur 1 og 2.    Gera verður fyrirvara um kostnaðartölur einstakra sveitarfélaga  vegna þess að kostnaður getur hafa verið bókaður með mismunandi hætti.

Tafla 1

	Útgjöld sunnlenskra sveitarfélaga til öldrunarmála 2004
	 

	 
	
	Íbúafj. 2004
	Útgjöld
	Pr.íbúa
	Hlutfall af 

	 
	 
	 
	 
	 
	heildarútgj.

	Árborg                             
	6.522
	86.063.413  
	13.196  
	          4,0     

	Ásahreppur                                        
	150
	1.214.161  
	8.094  
	          1,5     

	Bláskógabyggð                                    
	888
	7.667.221  
	8.634  
	          1,7     

	Gaulverjabæjarhreppur                             
	138
	74.910  
	543  
	          0,2     

	Grímsnes- og Grafningshreppur                     
	344
	2.893.864  
	8.412  
	          1,4     

	Hraungerðishreppur                                
	196
	2.041.961  
	10.418  
	          4,0     

	Hrunamannahreppur                                 
	754
	12.446.152  
	16.507  
	          3,9     

	Hveragerði                                        
	2.021
	15.264.854  
	7.553  
	          2,2     

	Mýrdalshreppur                                    
	509
	8.873.150  
	17.433  
	          4,7     

	Rangárþing eystra                                 
	1.651
	19.982.572  
	12.103  
	          3,3     

	Rangárþing ytra                                   
	1.450
	13.183.335  
	9.092  
	          2,3     

	Skaftárhreppur                                    
	506
	6.264.168  
	12.380  
	          3,2     

	Skeiða- og Gnúpverjahreppur                       
	529
	3.144.704  
	5.945  
	          1,2     

	Vestmannaeyjar                                    
	4.227
	43.587.931  
	10.312  
	          2,5     

	Villingaholtshreppur                              
	183
	2.156.751  
	11.786  
	          3,7     

	Ölfus                              
	 
	1.725
	11.966.462  
	6.937  
	          2,0     

	Samtals
	 
	21.793
	236.825.609  
	10.867  
	          2,9     


Tafla 2

	Skipting kostnaðar öldrunarmála 2004
	 

	 
	
	 

	 
	Útgj. í kr.
	Hlutfall 

	Félagsleg heimaþjónusta
	117.508.774  
	         49,6     

	Húsnæðiskostnaður
	58.378.620  
	         24,7     

	Tómstundastarf aldraðra
	23.144.882  
	           9,8     

	Önnur þjónusta
	8.436.288  
	           3,6     

	Afsláttur af fasteignagjöldum
	29.357.075  
	         12,4     

	Samtals
	236.825.639  
	100  


Umfang félagsþjónustu sveitarfélaganna

Þá vann nefndin drög að spurningalista um félagsþjónustu sveitarfélaganna til að fá gleggri mynd af  félagsþjónustu sveitarfélaga á Suðurlandi og einstökum þáttum hennar.  Nefndin telur mikilvægt að hrinda þessari könnun af stað á næsta starfsári.   
Umsögn um drög að frumvarpi til laga um heilbrigðisþjónustu.

Samtök sunnlenskra sveitarfélaga fengu drög að frumvarpi til laga um heilbrigðisþjónustu til umsagnar í vetur.   Nefndin vann drög að umsögn sem síðan var samþykkt í stjórn SASS.  Hún fer hér á eftir í heild sinni.  

,,Gerðar eru alvarlegar athugasemdir  við frumvarpsdrögin, en þó einkum  30.gr. frumvarpsdraganna um kostnaðarskiptingu ríkis og sveitarfélaga.   Þær fara hér á eftir:

Í fyrsta lagi telja samtökin  að ákvæði um þátttöku sveitarfélaga í kostnaði við byggingu og búnað hjúkrunarheimila sé afar óljóst og til þess fallið að skapa enn frekari ágreining um verkaskiptingu milli ríkis og sveitarfélaga í þessum málaflokki og ákvæðið einnig í fullkomnu  ósamræmi við markaða stefnu  um skýr skil verkefna á milli ríkis og sveitarfélaga. Auk þess er óviðunandi fyrir sveitarfélögin að eiga að greiða ákveðinn hluta kostnaðar en eiga enga aðkomu að ákvörðunum og áætlunum.  Slíkt brýtur öll lögmál nútímalegrar stjórnsýslu.   Minnt  er á í þessu sambandi meginregluna um að saman fari  frumkvæði, framkvæmd og fjárhagsleg ábyrgð.

Í öðru lagi er gerð athugasemd við að ekki er skilgreint hvað átt sé við með ,,meiri háttar viðhaldi og tækjakaupum”.   Ákvæðið býður upp á mismunandi túlkun og þar með ágreining og því ótækt með öllu.   Ekki er heldur hægt að una því að ríkið ákvarði einhliða að hverfa aftur til fyrirkomulags sem búið var að afleggja vegna þeirra vandamála sem það kallaði á. 

Í þriðja lagi er óskýrt hvernig skipta skuli kostnaði milli ríkis og sveitarfélaga vegna hjúkrunarrýma á heilbrigðisstofnunum eða sjúkrahúsum.  Ekki kemur fram með hvaða hætti meta skuli hvaða hluti húsnæðis og búnaðar er vegna hjúkrunarrýma og hvaða hluti vegna annarrar starfsemi.

Í fjórða lagi vekur það athygli að gert er ráð fyrir að þátttaka sveitarfélaganna skuli ,,ekki vera minni en sem nemur 15% af stofnkostnaði”.    Með þessum tillögum er sveitarfélögum stillt upp við vegg vegna slæms ástands í hjúkrunarmálum aldraðra og þau nánast neydd til að auka hlutdeild sína til að koma bráðnauðsynlegri uppbyggingu af stað þrátt fyrir að verkefnið sé á höndum ríkisins.  Ekkert liggur heldur fyrir um aukna heimild sveitarfélaga til tekjuöflunar sem óhjákvæmileg er eigi að auka kostnaðarhlutdeild þeirra í opinberum verkefnum af þessu tagi.  Lágmarkskrafa sveitarfélaganna er sú að   ef ákveðið verður að þau taki þátt í stofnkostnaði þá verði  um fast hlutfall að ræða.

Í fimmta lagi er óeðlilegt að sveitarfélögum sé skylt að láta ríkið fá lóðir endurgjaldslaust vegna bygginga  og að þeim skuli ekki heimilt að innheimta gatnagerðargjöld og lóðarleigu.  Sveitarfélögin bera kostnað af framkvæmdum við lóðir og gatnagerð og þann kostnað er þeim heimilt skv. lögum að innheimta af lóðarhöfum.  Ekki er hægt að fallast á að aðrar reglur gildi um ríkið sem byggingaraðila heldur en um aðra þá sem fá lóðir til bygginga. 

Í sjötta lagi er í  15. gr. frumvarpsdraga gert ráð fyrir að í hjúkrunarrýmum heilbrigðisstofnana og á hjúkrunarheimilum aldraðra sé heimilt að veita þjónustu einstaklingum yngri en 67 ára.   Samtök sunnlenskra sveitarfélaga  gera athugasemdir við, með vísan til 30. gr. umrædds frumvarps, að lagt skuli til að sveitarfélögin taki nú þátt í stofnkostnaði vegna þjónustu fyrir ákveðinn hóp sjúklinga sem ekki hefur fengið viðunandi úrlausn sinna mála innan heilbrigðis- og félagsþjónustu á vegum ríkisins.  Samtökin vara við því að með þessum hætti sé verið að opna dyrnar fyrir enn frekari þátttöku sveitarfélaganna í  stofnkostnaði við heilbrigðiskerfið sem þó óumdeilanlega er undir forræði og á ábyrgð ríkisins.
Að lokum   gagnrýna Samtök sunnlenskra sveitarfélaga harðlega að sveitarfélögin hafi ekki átt fulltrúa í endurskoðunarnefndinni í ljósi þess  að  þeim er greinilega ætlað nokkuð hlutverk í uppbyggingu heilbrigðisþjónustunnar.   Jafnframt lýsa samtökin undrun  sinni og vonbrigðum   með að nefnd sem hefur verið að störfum frá árinu 2003 skili ekki skýrari tillögum um verkaskiptingu ríkis og sveitarfélaga á sviði heilbrigðismála en raun ber vitni og sem eru  í meginatriðum í andstöðu við markaða stefnu stjórnvalda um verkaskiptingu ríkis og sveitarfélaga.”

Starf nefndar  á vegum heilbrigðisráðuneytisins um uppbyggingu heildrænnar öldrunarþjónustu á Suðurlandi.   

Heilbrigðisráðherra skipaði  7 manna nefnd í upphafi þessa árs til að gera tillögur um uppbyggingu heildrænnar öldrunarþjónustu á Suðurlandi og var nefndinni falið meta þörf fyrir öldrunarþjónustu á svæðinu.  Í nefndinni sátu af hálfu samtakanna Gunnar Þorgeirsson og Þorvaldur Guðmundsson.  

Gunnar Þorgeirsson kom á fund   velferðarnefndarinnar og  gerði grein fyrir störfum ráðuneytisnefndarinnar.      Nefndin hefur nú lokið störfum og skilað tillögum til ráðherra.   Velferðarnefndin tekur í meginatriðum undir tillögur nefndarinnar sbr.  umfjöllun hér á eftir. 
Almennt um velferðarþjónustu 

Velferðarnefnd SASS leggur áherslu á að góð velferðarþjónusta feli það í sér að ekki sé aðalatriði hvers vegna fólk þurfi þjónustu, þó svo að réttur fólks til þjónustu grundvallist á mismunandi lögum.  Horft sé til þarfa fólks á hverjum tíma og þeim mætt í samræmi við óskir og aðstæður.  Þannig skiptir ekki meginmáli hvort viðkomandi þarf þjónustu vegna aldurs (börn, aldraðir), fötlunar, sjúkdóma, fátæktar eða annarra aðstæðna, heldur er það þörf viðkomandi fyrir aðstoð til að lifa daglegu lífi sem er grundvallaratriði.  Það þýðir þó ekki að sérþekking á málefnum hinna ýmsu hópa þurfi ekki að vera til staðar hjá þjónustuaðilum, hún er auðvitað forsenda þess að þörfin verði rétt metin og eðli og framkvæmd þjónustunnar sem best.  
Eftirsóknarvert er að einfalda þjónustukerfið eins og kostur er, jafnt  fyrir notandann sem veitandann.  Þar spila samræming og samráð milli þjónustukerfa stórt hlutverk og sameining ,,kerfa” væri í mörgum tilvikum besta leiðin, sbr. umræðu um flutning málefna aldraðra og fatlaðra frá ríki og sveitarfélaga.  Leggja þarf áherslu á hjálp til sjálfshjálpar og þannig gæta að sjálfsvirðingu og sjálfsákvörðunarrétti hvers og eins.  Faglega veitt og vel rekin þjónusta er ,,hæfileg”, en hvorki ofþjónusta né vanþjónusta eru ásættanlegar í þessu samhengi.

Sveitarfélög á Suðurland eiga mörg sóknarfæri á þessu sviði og hvetur velferðarnefndin til þess að Samtök sunnlenskra sveitarfélaga stuðli með markvissum hætti að enn frekari þróun og eflingu velferðarþjónustu á svæðinu.  Nefndin telur öflugt samstarf í velferðarmálum á milli sveitarfélaga og á milli sveitarfélaga og ríkisins eina af forsendum áframhaldandi vaxtar byggðar á Suðurlandi.

Tillögur velferðarmálanefndar  til aðalfundar 2006
1.  Að Samtök sunnlenskra sveitarfélaga lýsi yfir eindregnum vilja sínum til samstarfs við heilbrigðisyfirvöld við að koma á frekari vinnslu og framkvæmd á þeim tillögum sem nefnd heilbrigðis- og tryggingamálaráðherra um uppbyggingu heildstæðrar öldrunarþjónustu á Suðurlandi hefur nú skilað af sér.  Velferðarmálanefnd SASS verði falið að vinna í samræmi við þessa yfirlýsingu.

Tillögurnar snúa jafnt að ríki og sveitarfélögum og telur velferðarmálanefndin eðlilegt og mikilvægt fyrir sveitarfélögin að vinna frekar úr þeim til að bæta velferðarþjónustuna á svæðinu.  Ótvírætt kemur þar fram að samþætta þurfi þjónustu ríkis og sveitarfélaga, auka félagslega þjónustu sveitarfélaga við aldraða, bæta aðgengi að þjónustunni auk þess sem auka þarf fjölbreytni þjónustutilboða á vegum ríkisins og bæta við þá þjónustu sem fyrir er. 
Í skýrslu nefndar ráðherra kemur einnig fram að um tvenns konar vanda sem snúi að ríkisvaldinu sé að ræða í málefnum aldraðra á Suðurlandi.  Annars vegar er um að ræða skort á hjúkrunarrýmum í Árnessýslu og hins vegar rekstrarvanda hjúkrunar- og dvalarheimila í austursýslunum og Vestmannaeyjum.   Um þetta mál hafa Samtökin margsinnis ályktað og fylgja þarf þessum málum eftir af fullri einurð.   

2. Að  velferðarþjónusta á Suðurlandi verði könnuð sérstaklega á næsta starfsári samtakanna. Um er að ræða grundvallarþjónustu sem bætir búsetuskilyrði á svæðinu og eykur möguleika hvers og eins til virkrar þátttöku í samfélaginu, en það er einmitt ein meginforsenda almennrar velmegunar.  
Hér er m.a. átt við almenna félagsþjónustu og barnavernd, þjónustu við barnafjölskyldur, málefni fatlaðra og geðsjúkra, atvinnulausra og öryrkja.  Einnig bendir hópurinn á að skynsamlegt væri að skoða sérstaklega hvernig best sé að standa að þjónustu við innflytjendur og samnýta þá þekkingu og reynslu sem til er á svæðinu um þjónustu og stuðning við innflytjendur til aðlögunar að nýju samfélagi.  Bent er á að í skýrslu nefndar félagsmálaráðherra um velferðarþjónustu í dreifbýli, sem út kom í janúar 2006, er að finna gagnlegar upplýsingar sem legið geta til grundvallar skoðun þessara mála hér á Suðurlandi auk fyrirliggjandi draga að spurningalista um félagsþjónustu sveitarfélaganna sem velferðarmálanefndin vann að á starfsárinu.
Velferðarmálanefndin telur mikilvægt að unnið verði að samræmingu og þróun verkferla í samstarfi við ríkisstofnanir á sviði heilbrigðis- og félagsþjónustu á svæðinu. Þetta kemur fram í ýmsum myndum í tillögum nefndar heilbrigðisráðherra.  Heildarsýn á aðstæður fólks er nauðsynleg eigi þjónusta að gera það gagn sem til er ætlast.  Þess vegna verða þær stofnanir sem sinna velferðarþjónustu að leggja saman krafta sína og þekkingu og móta verklag sem m.a. byggir á reglubundnu samstarfi þessara aðila.    Hópurinn leggur til að samtökin leggi sitt af mörkum til að slíkt verklag verði tekið upp á svæðinu.  

Nauðsynlegt er að sveitarfélögin á Suðurlandi hugi sérstaklega að þróun, eflingu og samræmingu þjónustu við þá sem þurfa mikla aðstoð í daglegu lífi og þurfa í dag að sækja grundvallarþjónustu í tvö eða fleiri þjónustukerfi.  Þar er m.a. átt við fatlaða, geðsjúka, fólk með alvarlega sjúkdóma s.s. MS, MND og Alzheimer, og fólk sem býr við ýmiskonar hamlanir eða fatlanir í kjölfar slysa og áfalla.   Í aðalatriðum er um að ræða heilbrigðisþjónustu á vegum ríkisins (Heilbr.st.Suðurlands) félagsþjónustu á vegum ríkisins (Svæðisskrifstofu fatlaðra), félagsþjónustu sveitarfélaga og skólaþjónustu   sveitarfélaga (Skólaskrifstofan) og vinnumiðlun og atvinnuleit á vegum ríkisins (Svæðisvinnumiðlun Suðurlands)

3. Að stjórn SASS   verði falið að gera athugun á vilja sveitarfélaga á Suðurlandi til þess að taka yfir frá ríkinu þjónustu við aldraða og fatlaða.  Sé til þess vilji  þá verði velferðarmálanefnd falið að vinna að málinu.

Nefndin telur eðlilegt að vinna að þessu máli á vettvangi samtakanna.  Um er að ræða sk. nærþjónustu sem heppilegast er að stjórna, skipuleggja og framkvæma í heimabyggð.  Töluverðar upplýsingar liggja nú fyrir um stöðu mála varðandi öldrunarþjónustuna.  Hvað varðar málefni fatlaðra þá þyrfti að afla upplýsinga frá Svæðisskrifstofu Suðurlands og félagsmálaráðuneytinu um stöðuna í málaflokknum en umræður um flutning á málefninu frá ríki til sveitarfélaga hefur átt sér stað í meira en áratug.  Nokkur sveitarfélög í landinu hafa tekið við rekstri málaflokksins og reynslan víðast hvar góð.  Vilja sunnlenskra sveitarfélaga þarf hins vegar að kanna áður en farið væri í sameiginlega undirbúningsvinnu og viðræður við ríkið um málið. 
Ragnheiður Hergeirsdóttir

Hera Ósk Einarsdóttir

Jóna Sigurbjartsdóttir

Pálína Sigurjónsdóttir

Pétur Skarphéðinsson

